
	ANIMALIEN LIBURUA

	   
(1) Urrutiko herri batean bazen gizon jakintsu bat. Gauza asko zekien, baina hala ere gehiago jakin nahi zuen. Mendira joan eta animaliei galderak egiten hasi zen.
· Zergatik zara horren handia? - galdetu zion elefanteari.
· Zergatik zara horren txikia? - galdetu zion saguari.
· Zergatik zara horren luzea? – sugeari.
· Zergatik zara horren biribila? – barraskiloari. 

(2) Bakoitzak bere erantzuna eman zion:
· Saguari beldurra emateko – erantzun zion elefanteak.
· Elefanteari ihes egiteko – erantzun zion saguak.
· Bestela ezin naizelako kiribildu – sugeak.
· Nire etxea biribil-biribila delako – barraskiloak.

(3) Galdetu eta galdetu, animalien gauza guztiak ikasi zituen gizon jakintsuak.Berak ikasitako gauza guzti horiek jendeak jakitea nahi zuen, eta zazpi mila orritan idatzi zituen.

(4) Gauzarik onena paper guzti haiek erregeari erakustea izango zela pentsatu zuen; erregeak gero beste guztiei erakutsiko zizkiela.

(5) Baina erregeari ez zitzaizkion batere gustatu paper haiek eta jauregitik kanpora bota zuen gizon jakintsua.

(6) Gizon jakintsuak ez zuen halakorik espero. Orri guztiak soka batez lotu eta basora aldegin zuen triste-triste.

(7) Handik gutxira erregea gaixotu egin zen.
· Sukaldariak du erru guztia - esan zuen erregeak-, janari txarrak prestatzen dizkit.
· Nik ez dut errurik – esan zen sukaldariak -. Ehiztariak du errua. Gero eta haragi txarragoa ekartzen du.
· Ekarri hona ehiztaria – agindu zuen erregeak.




(8) Ehiztariak esan zion erregeari:
· Mendiko gizon jakintsuak ditu erru guztiak. Animaliei ipuinak kontatzen dizkie paper batzuetatik, eta gero sutara botatzen ditu. Animaliak ipuinak entzuten egoten dira egun osoan eta ez dute jan ere egiten. Ahuldurik eta erdi gaixo daude gehienak. Horregatik ezin dut nik haragi onik ekarri.

(9) Erregea gizon jakintsuaren bila joan zen mendira, eta esan zion:
· Kontatu niri ere ipuin horiek.
· Ai zer pena! – erantzun zion gizon jakintsuak -. Dagoeneko sei mila erre ditut. Mila bakarrik geratzen zaizkit. Tori zuretzat oraindik erre gabe daudenak.

(10) Gizonak orri haiek erregeari eman zizkion, eta bera gauza gehiago ikastera joan zen. Eta ez zen gehiago lurralde hartara itzuli.


(11) Paper haietan animaliak nola hezi eta zaindu behar ziren jartzen zuen. Hauek dira erre gabeko paperetan azaltzen ziren animalia batzuk: txakurra, behia, oiloa, katua, zaldia, txerria, untxia…

(12) Gaur egun etxeetan eta baserrietan edukitzen ditugu animalia hauek.
Baina beste animalia askoren paperak erreta zeuden. Horregatik, animalia asko hezi gabe dago, ezin dira etxeetan eta baserrietan eduki. Elefanteak, jirafak, lehoiak, arranoak…libre bizi dira.

	Irakurri baino lehen lantzeko jarduerak

	Izenburuari erreparatuz:

	Esparru fonetikoa

	· Zenbat hitz daude?

	· Zenbat silaba ditu hitz bakoitzak? Txalotu eta kontatuko  ditugu._ _ _ _ _   _ _ _ _

	· Izenburuko hitzak aldatuz antzeko soinua duten izenburu berriak asma itzazu, lehenengo hitzak 5 silaba dituela eta bigarrenak 4 kontutan izanik: Harrigarrien ttuntturroa, Maripiliren sudurtxoa, animalien kopurua…

	Esparru ortografikoa

	· Fija zaitez irakasleak arbelean idatziko dituen ondoko hitzetan, akatsik ba al dago? Zeintzuk? :
-Animalien liburrua
-Animali enliburua     
     -Animalien livurua  

	· Orain izenburuaren diktaketa egingo dugu

	Esparru morfosintaxikoa

	· Izenburua  pluralean jarriko duzu, hau da, liburu bat izan beharrean, liburu asko daudela pentsatu behar duzu, nola esango zenuke? Animalien liburua, animalien liburuak,  edo animaliaren liburua?

	· “Animalien”, NOREN galderari erantzuten dio. Noren liburua? Animalien liburua. 
-    Presta itzazu zuk halako galderak eta ikaskideen artean galdetu: noren berokia da hau? Noren laguna zara? Noren aulkian eseriko naiz? Noren etxera gustatuko litzazuke joatea?... 


	-Animalien hitza kenduko dugu eta beste hitz bat jarri.Gero guk banan bana galdetuko diegu: Noren liburua?: Katuaren liburua, Hegaztien liburua, Nire lagunaren liburua....

	-    Zein desberdintasun dago ondoko bi izenburu hauen artean? “Animaliaren liburua” eta  “animalien liburua”.


	Esparru semantikoa

	· Liburu hitzaren familiako beste hitzik ezagutzen al duzu? Nola esaten zaio liburuak saltzen dituen dendari? (Liburu-denda) Eta liburuak oso gustuko dituen pertsonari? (Liburuzale) Eta liburu txikiari? (Liburutxo) Eta liburutegian liburuak zaindu, sailkatu, mailegatzen dituen pertsonari? (Liburuzain)…
Zaila egiten bazaie alderantziz planteatu daiteke ariketa: Hiztegian liburu familiako hitz hauek aurkitu ditut: liburuzale, liburutegi, liburudenda, liburutxo... Zer esan nahiko dute hitz hauek

	· Nola azalduko zenuke zure hitzekin liburu bat zer den ? Ondoko esaldiak egokiak izan al daitezke? Zuk nola esplikatuko zenuke?
· Ongi enkuadernatutako orri mordoa.
· Istorioak kontatzen dituzten orriak.
· Idatzitako testuak jasotzen dituen orri multzoa...

Ikus dezagun hiztegiak ematen digun definizioa:
“ Idatziriko eta irakurtzeko prestaturiko orri- multzo asko handia, orriak ertz batetik era desberdinez bat eginik daudelarik.”


	Esparru analogikoa

	· Animaliarik agertzen den beste ipuin, istorio edo filmerik ezagutzen al duzu? Eta liburuak agertu edo aipatzen diren ipuinak? 
Oihaneko liburua, Hiru Txerrikumeak, Zazpi Antxumeak, Bremengo musikariak, Animalien liburu harrigarria, Ice Age, Horton, Shrek…

	· Zuk ba al duzu animaliei buruzko libururik? Zein? Ipuinak dira ala bestelako  informazio mota bat ematen diguten  liburuak al dira?  


	Aurresateko esparrua 

	· Aukera ezazu zure ustez ipuin honetan gertatuko dena, irakurri ondoren asmatu duzun edo ez ikusi ahal izango duzu.
· Animaliek liburu bat idatziko dute.
· Gizon batek animaliei buruzko liburu bat egingo du.
· Animaliek bere liburua galdu eta aurkituko dute.
· Erregeak animalien istorioak kontatuko ditu.





	Irakurri bitartean lantzeko jarduerak

	· Irakasleak ipuina ozenki irakurriko du. Adi egon, ulertzen ez duzun zerbait badago eskua altxatu eta irakasleari galdetu. Erne! Ondoren ipuin honi buruzko hainbat ariketa egingo ditu eta!




	Identifikatu - Gogoratu

	· Aipa itzazu ipuinean agertzen diren pertsonaiak eta agertzen diren ordena. Hauetatik zeintzuk dira garrantzitsuenak? Agertzen diren animaliak ala gizakiak?

	· Ea gogoratzen duzun...zein animaliak esan ditu ondoko esaldiak?
· Saguari beldurra emateko.
· Elefanteari ihes egiteko.
· Bestela ezin naizelako kiribildu.
· Nire etxea biribil-biribila delako.


	· Ondoko esaldiak egia ala gezurra dira?
· Gizon jakintsuak gauza gutxi zekien eta ez zeukan gehiago ikasteko gogorik.
· Gizonak zazpi mila orritan idatzi zuen animaliengandik ikasitako guztia.
· Erregeari asko gustatu zitzaion gizonak idatzitakoa.
· Gizonak animaliei ipuinak kontatzen zizkien.
· Gizon jakintsuak lurralde hartatik alde egin zuen betirako.
· Animalia askoren informazioa galdu egin zen.



	Interpretatu

	· Nolakoa da gizon jakintsua? Borobildu itzazu aukeratutako erantzunak:
· Lodia
· Azkarra
· Bihotz onekoa
· Gezurtia
· Burugogorra
· Gaiztoa
· Langilea
· Gaztea
· Dotore
· Bizarduna

	· Nolakoa da erregea? Borobildu itzazu aukeratutako erantzunak:
· Argia
· Desatsegina
· Ergela
· Maltzurra
· Berekoia
· Diruduna
· Alferra
· Jatorra

	· zergatik erre zituen sutan gizonak idatzitako orri horietako asko?
· Hotz handia egiten zuelako eta berotzeko sua behar zuelako.
· Idatzitako ez zitzaiolako batere gustatu.
· Erregeak ez zuelako bere lana baloratu.
· Orri haiek ez zutelako ezertarako balio.

	· Zein da ipuin honetako mezua edo helburua?
· Idazle bati buruzko istorioa ezagutzera ematea.
· Animaliak zaintzeko informazioa ematea.
· Etxeko animali eta animalia basatien jatorria erakustea.
· Erregeen bizimodu eta jokaerak azaltzea.



	Antolatu

	· Ondoko esaldiak ipuinaren hasierakoak dira. Gertatutakoaren arabera ordenatzen saiatu .
   ● Jauregitik kanpora bota zuen gizon jakintsua.
   ● Animalien gauza guztiak ikasi zituen gizon jakintsua.
   ● Gizon jakintsuak ez zuen holakorik espero.
   ● Gauzarik onena paper guzti haiek erregeari erakustea izango zela                                       
   pentsatu zuen.

	· Ipuin honetako paragrafoak zenbakiz antolatuta dituzu. Horietako paragrafo batzuk berriro irakurriko ditu irakasleak, ondoren, bakoitzari ongi egokitzen zaion izenburua aukeratu:

Lehenengo paragrafoa irakurri ondoren, zein da izenbururik egokiena?
· Animalien erantzunak
· Gizon jakintsuaren galderak
· Erregearen gaixotasuna

Hirugarren paragrafoa irakurri ondoren, zein da izenbururik egokiena?
· Etxabereak
· Animalien liburua idazten
· Ipuin kontalaria

    Bosgarren paragrafoa irakurri ondoren, zein da izenbururik egokiena?
· Erregearen haserrealdia
· Ehiztariaren aitzakia
· Gizon jakintsuaren idazlana

    Bederatzigarren paragrafoa irakurri ondoren, zein da izenbururik egokiena?
· Gizonaren desagerpena
· Erregearen eskaera
· Animalien gaixotasuna

Azken paragrafoa irakurri ondoren, zein da izenbururik egokiena?
· Sukaldari txarra
· Animaliak ipuin entzule
· Etxabere eta abere basatiak

( Nahi izanez gero  beste paragrafo batzuetako izenburuak guztion artean asmatzen saia gaitezke)

	· Ondoko paragrafoan beltzez dauden hitzak ongi irakurri eta beheko zerrendan dituzun hitzekin ordezkatu, kontuan izan esanahi berbera mantendu behar duzula.(arbelean idatzi)

Gaur egun etxeetan eta baserrietan edukitzen ditugu animalia hauek.
Baina beste animalia askoren paperak erreta zeuden. Horregatik, animalia asko hezi gabe dago, ezin dira etxeetan eta baserrietan eduki. Elefanteak, jirafak, lehoiak, arranoak…libre bizi dira.

· Aske
· Hori dela eta
· Ugari
· Abere
· Kiskalita



	· Ipuin honek etxeko animalia eta animalia basatiei buruz hitz egiten du. Irakaslearen laguntzaz arbelean bi zerrenda idatziko ditugu; batetik etxeko animaliena eta bestetik, animalia basatiena. 
· Lehen mailan ugaztun eta hegaztien bereizketa lantzen denez mapa kontzeptuala ere egin daiteke: ugaztunak, etxekoak eta basatiek eta berdin hegaztiekin.






	Baloratu

	· Zer iruditzen  zaizu ipuin honetako gizonak animaliei buruzko liburu bat idaztea? 
· Tontakeria da, lan pila hartu zuen ezertarako.
· Ongi dago gauzei buruzko informazioa izatea.
· Ongi iruditzen zait jakinmin handiko gizona zelako.
· Gaizki, animaliak molestatu zituelako.
· Ez dakit.
· Besterik.


	· Zer iruditzen zaizu erregeak gizonaren lanaren aurrean izandako jarrera?
· Ongi, erregeek nahi dutena egin dezaketelako.
· Ongi, berak ez zion gizonari ezer eskatu.
· Gaizki, ez zuen gizona jauregitik bota behar.
· Gaizki, gizonaren lana interesgarria zelako.
· Ez dakit.
· Besterik.


	· Zein da, zure ustez, beste lagunen lanak , lagunen marrazkiak  ikusten ditugunean, guk izan beharko genukeen jokaera egokia?
     ● Ongi egina badago goraipatu eta zoriondu, bestela gaizki dagoela esan.
     ● Egindako lana baloratu, nahiz eta gure gustukoa ez izan.
      

	- Ipuina erreza ala zaila iruditu zaizu? Ongi ulertu al duzu? Ba al da ulertu ez duzun zerbait?

	- Ipuina gustatu al zaizu? Zergatik? 

	- Bukatzeko egin ezazu zure gustuko animalia baten marrazkia eta gero animalia horren ezaugarri batzuk aipatu. (arbelean eredu bat denon artean idatzi)

